Salm 32
Cyffes a maddeuant 

1 Mae'r un sydd wedi cael maddeuant am ei wrthryfel wedi ei fendithio'n fawr, mae ei bechodau wedi eu symud o'r golwg am byth. 2 Mae'r un dydy'r ARGLWYDD ddim yn dal ati i gyfri ei fai yn ei erbyn wedi ei fendithio'n fawr — yr un sydd heb dwyll yn agos i'w galon. 

3 Pan oeddwn i'n cadw'n ddistaw am y peth, roedd fy esgyrn yn troi'n frau ac roeddwn i'n tuchan mewn poen drwy'r dydd. 4 Roeddet ti'n fy mhoenydio i nos a dydd; doedd gen i ddim egni, fel pan mae'r gwres yn llethol yn yr haf. 

Saib 

5 Ond wedyn dyma fi'n cyfaddef fy mhechod. Wnes i guddio dim byd. “Dw i'n mynd i gyffesu'r cwbl i'r ARGLWYDD” meddwn i, ac er fy mod i'n euog dyma ti'n maddau'r cwbl. 

Saib 

6 Felly, pan mae rhywun sy'n dy ddilyn di'n ffyddlon yn darganfod ei fod wedi pechu, dylai weddïo arnat ti; rhag i'r dyfroedd peryglus ei ysgubo i ffwrdd. 

7 Ti ydy'r lle saff i mi guddio! Ti'n fy amddiffyn i rhag trafferthion mae pobl o'm cwmpas yn dathlu'n llawen am dy fod ti wedi achub. 

Saib 

8 Gadewch i mi ddangos y ffordd i chi, a'ch helpu chi i wybod sut i fyw. Gadewch i mi roi cyngor i chi, wyneb yn wyneb. 9 Peidiwch bod yn ystyfnig fel mul sy'n gwrthod bod yn ufudd, neu geffyl sydd angen ffrwyn i gadw rheolaeth arno. 

10 Mae pobl ddrwg yn mynd i ddioddef yn fawr, ond mae'r ARGLWYDD yn hollol ffyddlon 

i'r rhai sy'n ei drystio fe. 11 Felly chi sy'n gwneud beth sy'n iawn, Dathlwch beth mae'r ARGLWYDD wedi ei wneud! Gorfoleddwch! Bloeddiwch yn llawen, bawb sy'n byw'n gywir! 
......................
‘Heb ei fai, heb ei eni’, meddai’r hen ddywediad, ac mae’r Beibl yn dweud yn glir nad oes yr un ohonon ni’n berffaith. Enw’r Beibl am y pethau drwg dŷn ni’n wneud ydy pechodau. Mae Duw yn hollol berffaith, yn ddibechod, yn lân ac yn bur, ac mae’n rhaid i ni gael maddeuant am ein pechodau cyn y gallwn ni gael perthynas iawn â Duw. Mae’r Beibl yn ein dysgu ni i ofyn am faddeuant . Ond mae’n rhaid ein bod ni’n sori go iawn, ac ddim jest yn dweud y geiriau mewn ffordd ysgafn, ffwrdd â hi. 
Mae Paul, yn y Testament Newydd, yn cyfeirio at y Salm hon ac yn ei defnyddio i esbonio na allwn ni wneud dim i haeddu cael ein hachub a chael perthynas iawn gyda Duw. Rhodd ydy perthynas iawn gyda Duw, i bawb sy’n ei gredu.
Pan mae rhywun yn gweithio mae'n ystyried ei gyflog fel rhywbeth mae'n ei haeddu, dim fel rhodd. 5 Ond wrth gredu bod Duw yn derbyn pobl annuwiol i berthynas iawn ag e'i hun, dydy rhywun ddim yn dibynnu ar beth mae e'i hun wedi ei wneud. Mae'r “berthynas iawn gyda Duw” yn cael ei roi iddo fel rhodd. 6 Dwedodd y Brenin Dafydd yr un peth! (Mae'n sôn am y fendith sydd pan mae rhywun sy'n cael ei dderbyn i berthynas iawn gyda Duw, ac yntau heb wneud dim i haeddu hynny):
(Rhufeiniaid 4: 4-6) 
Roedd Dafydd yn caru Duw, ond doedd Dafydd ddim yn berffaith. Roedd Dafydd yn pechu . Doedd pethau ddim yn iawn rhwng Dafydd a Duw ar ôl iddo gael affair gyda gwraig briod o’r enw Bathseba. Am iddi hi feichiogi, trefnodd Dafydd i ladd ei gŵr. Roedd Bathseba yn ypset am gyfnod, ond, wedi i'r cyfnod o alaru ddod i ben, dyma Dafydd yn anfon amdani a dod â hi i'w balas. Dyma hi'n dod yn wraig iddo, a chafodd fab iddo. Doedd yr ARGLWYDD ddim yn hapus o gwbl am beth roedd Dafydd wedi ei wneud. (2 Samuel 11:27)
Mae’n bwysig i ni sylweddoli fod Duw ddim yn anwybyddu pechod.  Fe gyfaddefodd Dafydd bopeth a dweud, “Dw i wedi pechu yn erbyn yr Arglwydd.” (2 Samuel 12:13)
Mae Duw yn caru maddau ac mae Dafydd yn sôn am y fendith sydd i’r sawl sydd wedi derbyn ei faddeuant. Mae’r pechodau wedi mynd; dim ond bendith sydd ar ôl. 

Yn y Testament Newydd mae Iesu Grist yn marw ar y groes, er mwyn i bob un sy’n credu ynddo gael maddeuant pechodau a pherthynas iawn â Duw. Yn y Salm hon (adn. 3 a 4) gwelwn fod pechodau heb eu maddau yn faich ofnadwy i’w cario. Mae diwedd dychrynllyd i bob un sy’n gwrthod troi at yr Arglwydd a gofyn am ei faddeuant yn enw Iesu. Yn y Salm hon mae Dafydd yn sôn am gael ei boenydio nos a dydd nes iddo gyfaddef ei fai; ac yn y Testament Newydd mae’r neges yn glir - mai dioddef fydd diwedd pawb sy ddim yn troi at Dduw (Datguddiad 20).

Pan dŷn ni’n gofyn am faddeuant o ddifri’ mae Duw yn ‘maddau’r cwbl’ (adn.5). 

Mae Dafydd yn annog pobl i weddïo ar Dduw tra mae cyfle i wneud hynny. Mae Dafydd wedi dweud lawer gwaith yn y Salmau fod Duw fel craig, ac mae darlun yn adnod 6 o rhywun sy heb y graig, yn cael ei lusgo i ffwrdd gan y dyfroedd peryglus. Does ganddyn nhw ddim lle saff i gydio ynddo.  Ond i ni sy’n credu Duw ydy’r ‘lle diogel’ hwnnw. (Salm 31:4)
Mae’r Salm yn pwysleisio pa mor bwysig ydy gwrando ar gyngor Duw a pheidio bod yn ’styfnig.
Mae’r Salm yn gorffen drwy bwysleisio’r gwahaniaeth rhwng y bobl ddrwg sy’n mynd i ddioddef yn fawr, a’r bobl hynny sy’n trystio Duw. Wrth y rhai sy’n byw i blesio Duw mae Dafydd yn dweud,

Dathlwch ....Gorfoleddwch! Bloeddiwch yn llawen!

